
Спакой з усімі вамі.
У напрамку няўзброенага і раззбройваючага спакою
«Спакой з табой!»
Гэтае старажытнае прывітанне, якое па-ранейшаму штодня ўжываецца ў шмат якіх культурах, набыло новае значэнне ў вуснах уваскрослага Езуса. Яго Слова: «Спакой вам» (Ян 20, 19.21) не толькі выказвае пажаданне, але і здзяйсняе канчатковую перамену ў тых, хто яго прымае, а тым самым ва ўсёй рэчаіснасці. Таму наступнікі Апосталаў кожны дзень і ва ўсім свеце абвяшчаюць найцішэйшую рэвалюцыю: «Спакой з вамі!». Пачынаючы ад вечара, калі я быў абраны Біскупам Рыма, я хацеў далучыць маё прывітанне да гэтага супольнага абвяшчэння. І прагну пацвердзіць, што гэта спакой уваскрослага Хрыста, спакой няўзброены і раззбройваючы, пакорны і трывалы. Ён паходзіць ад Бога, Таго, хто любіць нас усіх безумоўна
.
Спакой уваскрослага Хрыста

Хрыстус — наш спакой — з’яўляецца Тым, хто перамог смерць і зруйнаваў муры, што падзялялі людзей (пар. Эф 2,14), — гэта Добры Пастыр, які аддае жыццё за свой статак і мае шмат авечак па-за дваром (пар. Ян 10, 11.16). Яго прысутнасць, Яго дар, Яго перамога знаходзяць водгук у нязломнасці шматлікіх сведкаў, дзякуючы якім справа Бога працягваецца ў свеце, становячыся яшчэ больш бачнай і ззяючай у змроку часоў.
Кантраст паміж цемрай і святлом не з’яўляецца толькі біблійным вобразам, што апісвае пакуты, у якіх нараджаецца новы свет: гэта досвед, які пранізвае і ўзрушвае нас у сувязі з выпрабаваннямі, якія сустракаюцца ў гістарычнай сітуацыі, у якой мы жывём. Аднак, каб не занурыцца ў цемру, трэба бачыць святло і ў яго верыць. Гэта неабходнасць, якую асаблівым і прывілеяваным чынам пакліканыя перажываць вучні Езуса, але якая мноствам спосабаў можа адкрыць шлях да сэрца кожнага чалавека. Спакой існуе, хоча ў нас прабываць, мае лагодную моц асвячэння і пашырэння кругагляду, супраціўляецца гвалту і перамагае яго. Спакой мае подых вечнасці: у час, калі ў бок зла крычаць «хопіць», спакою шэпчуць «назаўсёды». У гэтую перспектыву ўвёў нас Уваскрослы. У гэтым прадчуванні жывуць жанчыны і мужчыны, што будуюць мір, якія, перажываючы драму таго, што Папа Францішак назваў «фрагментарнай трэцяй сусветнай вайной», надалей супраціўляюцца бруду цемры, як вартаўнікі ўначы.
На жаль, магчыма таксама і супрацьлеглае, гэта значыць забыцца пра святло: тады мы страчваем рэалізм, паддаючыся фрагментарнай і скажонай карціне свету, адзначанай змрокам і страхам. Сёння нямала людзей, што называюць рэалістычнымі наратывы, пазбаўленыя надзеі, сляпыя да прыгажосці іншых, без уліку ласкі Бога, што заўсёды дзейнічае ў чалавечых сэрцах, нават калі яны параненыя грахом. Святы Аўгустын заахвочваў хрысціян да непарыўнага сяброўства са спакоем, каб, захоўваючы яго ў глыбіні свайго духа, яны маглі выпраменьваць вакол сябе яго светлае цяпло. Звяртаючыся да сваёй супольнасці, ён напісаў: «Калі вы хочаце іншых прыцягнуць да яго [спакою], майце яго перадусім і трымайцеся за яго перадусім. Няхай тое, што ў вас ёсць, палае, каб яно запальвала іншых»
.
Незалежна ад таго, ці маем мы дар веры, ці нам здаецца, што мы ім не валодаем, дарагія браты і сёстры, адкрыймася на мір! Давайце прымем яго і прызнаем, замест таго каб лічыць далёкім і немагчымым. Мір з’яўляецца не столькі мэтай, колькі прысутнасцю і шляхам. Нават калі ён сустракае супярэчнасці як у нас, так і па-за намі, давайце захоўваць яго, як маленькае полымя, якому пагражае бура, не забываючы пра імёны і справы тых, хто сведчыў нам пра яго. Гэта прынцып накіроўвае і абумоўлівае нашыя рашэнні. Нават у месцах, дзе застаўся толькі друз і дзе роспач здаецца непазбежнай, менавіта сёння мы знаходзім тых, хто не забыўся пра мір. Так, як  у вечар Пасхі Езус увайшоў да спалоханых і расчараваных вучняў, так спакой уваскрослага Хрыста надалей пераадольвае дзверы і бар’еры дзякуючы галасам і тварам Яго сведкаў. Гэта дар, які дазваляе не забывацца пра дабро, а лічы́ць яго пераможным, выбіраць яго наноў і супольна. 
Няўзброены спакой
Незадоўга да свайго арышту, у момант глыбокага даверу, Езус сказаў тым, хто з Ім быў: «Спакой пакідаю вам, спакой Мой даю вам. Не так, як дае свет». І тут жа дадаў: «Няхай не трывожыцца сэрца вашае і не баіцца (Ян 14, 27)». Занепакоенасць і страх маглі, зразумелая справа, датычыць гвалту, які неўзабаве павінен быў быць учынены над Ім. Калі аналізаваць глыбей, Евангеллі не хаваюць, што прычынай неспакою вучняў быў Яго мірны адказ. Такі шлях ставілі пад сумнеў усе — Пётр быў першым, аднак Настаўнік прасіў, каб яны трымаліся гэтага шляху да канца. Шлях Езуса і надалей з’яўляецца прычынай неспакою і страху. А Ён цвёрда паўтарае тым, якія хацелі б Яго бараніць: «Схавай меч у ножны» (Ян 18, 11; пар. Мц 26,52). Спакой уваскрослага Езуса няўзброены, бо такая была Яго барацьба ў канкрэтных гістарычных, палітычных і грамадскіх акалічнасцях. Хрысціяне павінны супольна па-прарочы сведчыць аб гэтай навізне, памятаючы пра трагедыі, у якіх яны былі саўдзельнікамі. Вялікая прыпавесць пра Апошні Суд заахвочвае ўсіх хрысціян дзейнічаць міласэрна менавіта з такой свядомасцю (пар. Мц 25, 31-46). Выконваючы гэта, яны ўбачаць побач з сабой братоў і сясцёр, якія рознымі спосабамі змаглі пачуць чужы боль і ўнутрана вызваліліся ад падману гвалту.
Хоць на дадзены момант няма недахопу ў людзях з сэрцамі, гатовымі да міру, іх ахоплівае пачуццё бездапаможнасці перад усё больш няпэўным ходам падзей. Ужо святы Аўгустын звяртаў увагу на адзін асаблівы парадокс: «Больш складана ўсхваляць спакой, чым мець яго. Калі мы хочам яго ўсхваляць, то прыкладаем намаганні, узважваем словы; калі мы хочам яго займець, без усялякіх намаганняў дасягаем яго і валодаем ім»
.
Калі мы ставімся да міру як да далёкага ідэалу, то ў выніку нам не здаецца абуральным, што яго можна адмаўляць і нават весці вайну, каб яго здабыць. Падаецца, што нам не хапае адпаведных ідэй, узважаных слоў, умення гаварыць, што мір блізка. Калі мір не з’яўляецца зведанай рэчаіснасцю, якую трэба абараняць і культываваць, то ў сямейным і публічным жыцці распаўсюджваецца агрэсія. У адносінах паміж грамадзянамі і кіраўнікамі здараецца сітуацыя, у якой віной прызнаецца факт, што не ідзе падрыхтоўка да вайны, да рэагавання на атакі, да адказу на гвалт. Істотна парушаючы прынцып правамернай абароны, у палітычнай плоскасці такая логіка з’яўляецца найбольш актуальным фактарам у глабальнай дэстабілізацыі, якая з кожным днём набывае ўсё большы драматызм і непрадказальнасць. Невыпадкова шматразовыя заклікі да павелічэння выдаткаў на вайсковыя мэты і вынікаючыя з гэтага рашэнні многія кіраўнікі апраўдваюць уяўнай пагрозай з боку іншых. Па сутнасці, стрымліваючая сіла мілітарнай моцы, а ў прыватнасці, ядзернае стрымліванне, увасабляе ірацыянальнасць адносін паміж народамі, заснаваных не на праве, справядлівасці і даверы, але на страху і дамінаванні сілы. «Па гэтай прычыне — як ужо пісаў у свой час святы Ян ХХІІІ — народы жывуць у пастаянным страху, нібы перад абліччам буры, якая можа разбушавацца ў любы час з новай сілай. І не выключана, бо зброі хапае. Амаль неверагодна, каб існавалі людзі, здольныя да адвагі ўзяць на сябе адказнасць за забойствы і неапісальныя знішчэнні, якія цягне за сабой вайна. Нельга, аднак, не згадзіцца, што нейкае адно непрадбачанае і выпадковае здарэнне можа распаліць пажар вайны»
.
У 2024 годзе сусветныя выдаткі на ўзбраенні выраслі на 9,4 % у параўнанні з папярэднім годам, пацвярджаючы бесперапынную дзесяцігадовую тэндэнцыю і дасягаючы сумы 2718 млрд даляраў, або 2,5% сусветнага ВУП
. Болей за тое, падаецца, што на дадзены момант на новыя выклікі ёсць жаданне адказаць не толькі вялікім эканамічным высілкам на карысць узбраенняў, але таксама зменай адукацыйнай палітыкі: замест культуры памяці, якая захоўвае свядомасць, набытую ў ХХ стагоддзі, і замест недапушчэння забыцця пра мільёны ахвяр прасоўваюцца камунікацыйныя кампаніі і адукацыйныя праграмы ў школах і ва ўніверсітэтах, а таксама ў медыя, якія сеюць пачуццё пагрозы і транслююць выключна ўзброеную канцэпцыю абароны і бяспекі. 
Аднак «сапраўдны прыхільнік міру любіць ворагаў міру»
. Так святы Аўгустын рэкамендаваў не спальваць масты і не ціснуць, дэманструючы спіс прэтэнзій, але аддаваць перавагу шляху слухання і — па меры магчымасці — сустрэчы з меркаваннямі іншых людзей. Шэсцьдзясят гадоў таму Другі Ватыканскі Сабор закончыўся з усведамленнем тэрміновай неабходнасці дыялогу паміж Касцёлам і сучасным светам. У прыватнасці, канстытуцыя Gaudium et spes звяртала ўвагу на эвалюцыю вайсковай галіны: «Асаблівая небяспека сучаснай вайны заключаецца ў тым, што яна нібы дае тым, хто валодае сучаснымі навукова распрацаванымі відамі зброі, магчымасць здзяйсняць такія злачынствы і ў выніку нейкай незваротнай выпадковасці можа штурхнуць людзей да самых жорсткіх задум. Таму, каб у будучыні гэта ніколі не здарылася, біскупы ўсяго свету, сабраныя разам, заклікаюць усіх, асабліва кіраўнікоў народаў і галоўнае ваеннае камандаванне няспынна памятаць пра сваю вялізную адказнасць перад Богам і перад усім чалавецтвам»
.
Пацвярджаючы заклік айцоў Сабору і прызнаючы шлях дыялогу найбольш эфектыўным спосабам дзеяння на любым узроўні, мы канстатуем, што далейшы тэхналагічны прагрэс і прымяненне штучнага інтэлекту ў вайсковай галіне прывялі да радыкалізацыі трагізму ўзброеных канфліктаў. Вымалёўваецца нават тэндэнцыя вызвалення ад адказнасці вайсковых і палітычных лідараў, выкліканая ростам «дэлегавання» машынам рашэнняў, якія датычаць жыцця і смерці людзей. Гэта беспрэцэдэнтная дэструкцыйная спіраль для юрыдычнага і філасофскага гуманізму, на які абапіраецца і дзякуючы якому захоўваецца любая цывілізацыя. Падлягае асуджэнню вялізная канцэнтрацыя прыватных эканамічных і фінансавых інтарэсаў, якія падштурхоўваюць дзяржавы ў гэтым накірунку; аднак гэтага недастаткова, калі адначасова няма спрыяння абуджэнню сумленняў і крытычнага мыслення. Энцыкліка Fratelli Tutti паказвае святога Францішка Асізскага як прыклад такога абуджэння: «У тым свеце, поўным вартавых вежаў і абарончых муроў, гарады былі месцам крывавых войнаў паміж магутнымі родамі, тады як раслі бедныя раёны ў прадмесцях. Там Францішак атрымаў свой сапраўдны ўнутраны спакой, вызваліўся ад усялякага жадання панаваць над іншымі, стаўся адным з апошніх і імкнуўся жыць у гармоніі з усімі»
. Гэта гісторыя, якая хоча мець у нас свой працяг і патрабуе аб’яднання намаганняў, каб узаемна  спрычыняцца да раззбройваючага спакою, спакою, які нараджаецца з адкрытасці і евангельскай пакоры.
Раззбройваючы спакой
Дабрыня абяззбройвае. Магчыма, менавіта таму Бог стаўся Дзіцяткам. Таямніца Уцелаўлення, скрайнім пунктам якой з’яўляецца прыніжэнне зыходу ў адхлань, пачынаецца ва ўлонні маладой маці і аб’яўляецца ў бэтлеемскіх яслях. «Спакой на зямлі» спяваюць анёлы, абвяшчаючы прысутнасць безабароннага Бога, любоў Якога чалавецтва можа адкрыць толькі клапоцячыся пра Яго (пар. Лк 2, 13-14). Ніхто, акрамя дзіцяці, не ў стане нас так перамяніць. І можа, менавіта думка пра нашых сыноў і дачок, пра дзяцей, а таксама пра тых, хто такі ж безабаронны, як яны, працінае нашыя сэрцы. У гэтым  кантэксце мой глыбокапаважаны Папярэднік пісаў, што «чалавечая крохкасць мае сілу прымушаць нас больш усведамляць, што з’яўляецца  трывалым, а што прамінальным, што дае жыццё, а што забівае. Магчыма, менавіта таму мы так часта не прызнаём уласных абмежаванняў і пазбягаем людзей слабых і параненых — бо яны могуць ставіць пад сумнеў напрамак, які мы абралі як паасобку, так і ў супольнасці»
.
Ян ХХІІІ першым увёў перспектыву ўсеагульнага раззбраення, якога можна дасягнуць толькі праз аднаўленне сэрца і розуму. У энцыкліцы Pacem in terris ён напісаў: «Аднак кожны павінен разумець, што калі гэты працэс раззбраення не будзе ўсебаковым і поўным і не закране самі душы людзей, немагчыма спыніць гонку ўзбраенняў, скараціць узбраенні або — і гэта галоўнае — у канчатковым выніку цалкам іх адмяніць. Кожны павінен шчыра супрацоўнічаць у намаганнях па выкараненні страху і трывожнага чакання вайны з розумаў людзей. Але для гэтага неабходна замяніць фундаментальныя прынцыпы, на якіх сёння заснаваны свет, зусім іншымі, а менавіта ўсведамленнем таго, што праўдзівы і трывалы мір паміж народамі не можа заключацца ў валоданні роўнай колькасцю ўзбраенняў, а толькі ва ўзаемным даверы. І мы ўпэўненыя, што гэтага можна дасягнуць, бо гэта не толькі прадыктавана здаровым сэнсам, але і само па сабе з'яўляецца найбольш пажаданым і найбольш плённым дабром»
.
Менавіта гэта з’яўляецца асноўным служэннем, якое рэлігіі павінны несці церпячаму чалавецтву, абараняючы яго ад узмацнення спакусы пераўтварэння ў зброю нават думак і слоў. Вялікія духоўныя традыцыі, гэтак жа, як і правільнае карыстанне розумам, дазваляюць нам выйсці за межы кроўнай роднасці ці этнічнага паходжання, за межы братэрства, якое прызнае толькі таго, хто падобны, і адкідае таго, хто іншы. Сёння мы бачым, што гэта не з’яўляецца відавочным. На жаль, усё часцей у сучасным свеце словы веры выкарыстоўваюцца для палітычнай барацьбы, благаслаўлення нацыяналізму, апраўдання гвалту і ўзброенай барацьбы. Веруючыя людзі павінны актыўна, перадусім сваім жыццём, абвяргаць гэтыя формы блюзнерства, якія кідаюць цень на Святое Імя Бога. Таму таксама, акрамя дзеянняў, больш чым калі-небудзь неабходна культываванне малітвы, духоўнасці, экуменічнага і міжрэлігійнага дыялогу як спосабаў дасягнення міру і моў для сустрэч паміж традыцыямі і культурамі. Ва ўсім свеце пажадана, каб «кожная супольнасць станавілася “домам міру”, у якім мы вучымся раззбройваць варожасць праз дыялог, дзе практыкуецца справядлівасць і культывуецца прабачэнне»
. Сёння больш чым калі-небудзь патрэбна праз пільную і плённую душпастырскую крэатыўнасць паказаць, што мір не з’яўляецца ўтопіяй.
З другога боку, гэта не павінна адцягваць агульную ўвагу ад значэння палітычнага вымярэння. Тыя, хто пакліканы да выканання публічных функцый на найвышэйшых і найбольш адказных пасадах, няхай «сур'ёзна задумаюцца над праблемай дасягнення больш гуманнага ўрэгулявання адносін паміж дзяржавамі ва ўсім свеце. Гэта ўрэгуляванне павінна грунтавацца на ўзаемным даверы, шчырасці ў перамовах і добрасумленным выкананні прынятых абавязацельстваў. Неабходна вывучыць кожны аспект праблемы, каб у канчатковым выніку прыйсці да пункту згоды, з якога можна будзе ініцыяваць дамовы, якія будуць шчырымі, доўгатэрміновымі і выгаднымі па сваім уздзеянні»
. Гэта раззбройваючы шлях дыпламатыі, медыяцыі, міжнароднага права, ад якога, на жаль, адмаўляюцца праз усё больш частае парушэнне пакутліва дасягнутых пагадненняў у кантэксце, які патрабуе не дэлегітымізацыі, а хутчэй узмацнення наднацыянальных інстытутаў.
Сёння справядлівасць і чалавечая годнасць як ніколі дагэтуль уразлівыя да дысбалансу сіл паміж наймацнейшымі. Як перажыць час дэстабілізацыі і канфліктаў, вызваляючыся ад зла? Трэба заахвочваць і дапамагаць кожнай духоўнай, культурнай і палітычнай ініцыятыве, якая падтрымлівае жывую надзею, супрацьдзейнічаючы распаўсюджванню «фаталістычнага стаўлення, як бы актуальныя працэсы былі вынікам дзеяння ананімных безасабовых сіл і незалежных ад чалавечай волі структур»
. Бо калі «найлепшым спосабам пачаць валадарыць і павялічваць свой бязмежны ўплыў — гэта сеяць роспач і абуджаць пастаянны недавер, нават калі гэта прыхавана пад маскай абароны нейкіх каштоўнасцяў»
, то такой стратэгіі трэба супрацьпаставіць развіццё свядомых грамадзянскіх  супольнасцяў, формаў адказнага аб’яднання, досведу негвалтоўнага ўдзелу, практык аднаўленчага правасуддзя ў малым і вялікім маштабе. Леў ХІІІ выразна падкрэсліў гэта ўжо ў энцыкліцы Rerum Novarum: «Усведамленне ўласнай слабасці заахвочвае чалавека звяртацца па дапамогу звонку. На старонках Святога Пісання мы чытаем: “Лепей дваім быць разам, чым аднаму: яны маюць поспех у працы сваёй, бо калі адзін упадзе, то будзе падтрыманы другім. Гора аднаму! Калі ўпадзе, то не мае, хто б падняў яго” (Экл 4, 9-10).  І далей: “Брат, якому дапамагае брат, падобны да моцнага горада” (Прып 18, 19)»
.
Няхай гэта будзе плёнам Юбілею Надзеі, які натхніў мільёны людзей нанова адкрыць сябе як пілігрымаў і распачаць у сабе гэтае раззбраенне сэрца, розуму і жыцця, на якое Бог адказвае неадкладна, выконваючы сваё абяцанне: «І будзе Ён судзіць плямёны, і асудзіць многія народы; і перакуюць мячы свае на плугі, і дзіды свае на сярпы; не ўздыме народ на народ мяча,
і не будуць больш вучыцца ваяваць. Доме Якуба! Прыйдзіце, і пойдзем
у святле Пана» (Іс 2, 4-5). 
Ватыкан, 8 снежня 2025 года.

